
Faghópur 3 í 6. áfanga rammaáætlunar 

B/t Birgis Guðmundssonar 

 

Flóahreppi, 11. september 2026 

  

 

Efni: Umsögn sveitarstjórnar Flóahrepps um virkjunarhugmyndirnar Mosfellsheiðarvirkjun 

I og II í 6. áfanga rammaáætlunar 

 

Fyrir liggur erindi frá faghópi 3 í rammaáætlun þar sem óskað er eftir umsögn sveitarstjórnar 

Flóahrepps um virkjunarhugmyndirnar Mosfellsheiðarvirkjun I og II, sem nú eru til umfjöllunar 

í 6. áfanga rammaáætlunar. Í erindinu kemur fram að Flóahreppur sé innan skilgreinds 

áhrifasvæðis virkjunarhugmyndanna og að sjónarmið sveitarfélagsins verði höfð til hliðsjónar 

við mat á samfélagsáhrifum framkvæmdarinnar. 

 

Sveitarstjórn Flóahrepps hefur farið yfir erindið og þau atriði sem varða möguleg 

samfélagsáhrif framkvæmdarinnar á sveitarfélagið. Sveitarstjórn bendir á að hún hefur ekki 

áður tekið formlega afstöðu til vindorkunýtingar almennt. Að mati sveitarstjórnar snýst það 

erindi sem hér er til umfjöllunar þó ekki fyrst og fremst um afstöðu sveitarfélagsins til vindorku 

sem orkukosts eða um staðsetningu vindorkuvera almennt, heldur um það hvort og með 

hvaða hætti fyrirhugaðar Mosfellsheiðarvirkjanir I og II kunni að hafa áhrif á samfélag 

Flóahrepps. 

 

Með hliðsjón af fjarlægð fyrirhugaðs vindorkuvers frá Flóahreppi telur sveitarstjórn að bein 

áhrif framkvæmdarinnar á íbúa sveitarfélagsins verði takmörkuð. Sveitarstjórn telur ólíklegt 

að hávaðaáhrif nái til sveitarfélagsins og metur jafnframt að sjónræn áhrif verði takmörkuð 

fyrir stærstan hluta byggðar í Flóahreppi. Þau áhrif sem helst kunna að koma til skoðunar eru 

sjónræn áhrif á einstaka staði þar sem mannvirkin geta verið sýnileg. 

 

Sveitarstjórn bendir jafnframt á að ein af ástæðum þess að Flóahreppur fær málið til umsagnar 

er sú að sveitarfélagið fellur innan þess áhrifasvæðis sem hefur verið til umfjöllunar í tengslum 

við mögulega tekjuskiptingu eða önnur fjárhagsleg áhrif af vindorkuframleiðslu. Hins vegar 

liggur enn ekki fyrir endanlegt laga- og regluverk um skattlagningu slíkra orkumannvirkja né 

hvernig mögulegum tekjum af starfseminni verður ráðstafað eða skipt milli sveitarfélaga. 

Í ljósi þeirrar óvissu telur sveitarstjórn ekki tímabært að móta stefnu um frekari uppbyggingu 

nýrra orkumannvirkja eða taka afstöðu til einstakra verkefna á grundvelli hugsanlegs 

samfélagslegs eða fjárhagslegs ávinnings fyrr en þær forsendur liggja skýrt fyrir. 

 

Sveitarstjórn Flóahrepps telur mikilvægt að áður en teknar eru ákvarðanir um frekari 

uppbyggingu vindorkuvera liggi fyrir skýrt, stöðugt og fyrirsjáanlegt laga- og skattalegt 

umhverfi. Slíkt umhverfi þarf að tryggja réttláta skiptingu þeirra tekna sem starfsemin kann að 

skapa og skýra stöðu þeirra sveitarfélaga sem teljast vera innan áhrifasvæðis slíkra mannvirkja. 

 

Með vísan til framangreinds telur sveitarstjórn Flóahrepps að fyrirliggjandi upplýsingar bendi 

ekki til þess að Mosfellsheiðarvirkjanir I og II muni hafa veruleg bein samfélagsáhrif á 

sveitarfélagið. Sveitarstjórn leggur þó áherslu á að áfram verði unnið að skýrri stefnumótun og 

lagasetningu um uppbyggingu vindorku og skiptingu þeirra áhrifa og tekna sem slík starfsemi 

kann að hafa í för með sér. 

 

 

Virðingarfyllst, 

f.h. sveitarstjórnar Flóahrepps 

Hulda Kristjánsdóttir, sveitarstjóri 

  

 

mailto:floahreppur@floahreppur.is
http://www.floahreppur.is/

